
103

Cioè uña medaggia e ûn pâ de brassaletti,

Uña bella collaña e ûña çentûa

Composta de crostacei graziosetti

Pë forme e i coî, ch’aveivan dä natûa;

Ornamenti selvaggi, ma perfetti

Ne-a so semplicitæ e ne-a so fattûa,

Ean tûtti ne-ô so genere ûn tesöu

Quanto i bixù europei d’argento e d’öu.


104

Ma Fernando ô regallo riçevûo:

Non a mi, ô disse, a questa generosa

Zovena questo premio ô l’è dovûo,

A quæ de mi ciù lesta e vittoriosa

O primmo onô da corsa a m’ha cedûo:

Coscì dixendo, in man da so graziosa

Emola ô mette ô premio co-e ciù belle

Lodi e ringraziamenti ûnii con quelle.


105

E ripetendo chi a raxon zà esposta

In giûstiflcaziön do so giûdizio,

Che essendo a primma a s’astegniva a posta

De toccâ a meta pe so benefizio;

Questa a l’è a donna, ô disse a-ô poæ, disposta

A perî in t’ûn crûdele sacrifizio

Pe sarvâ Diego prexonê e in possesso

De chi ô votava a-ô sacrifizio stesso.


106

Colombo allôa commosso a quella brava

Figgia ûn atro belliscimo regallo

Pe zunta e gratitudine ô ghe dava,

Cioè uña bella collaña de corallo

A quæ zoveno ancon ô regallava

A-a donna, ch’ô spozava in Portogallo,

E che a lê regallava pe ripiego

Doppo e so nozze ô valoroso Diego.

